
Коми Республикаса Юралысь бердын 
сиктса мутасъяс сӧвмӧдӧм серти сӧвет йылысь
Шуа:
1. Котыртны Коми Республикаса Юралысь бердын сиктса мутасъяс сӧвмӧдӧм серти сӧвет да вынсьӧдны сэтчӧ пырысьяссӧ 1 №-а содтӧд серти.
2. Вынсьӧдны Коми Республикаса Юралысь бердын сиктса мутасъяс сӧвмӧдӧм серти сӧвет йылысь положение 2 №-а содтӧд серти.
3. Тайӧ Индӧдыс вынсялӧ сійӧс кырымалан лунсянь.

ВЫНСЬӦДӦМА
Коми Республикаса Юралысьлӧн
2020 во ӧшым тӧлысь 29 лунся 151 №-а Индӧдӧн 
(2 №-а содтӧд)
Коми Республикаса Юралысь бердын 
сиктса мутасъяс сӧвмӧдӧм серти сӧвет йылысь
ПОЛОЖЕНИЕ
1. Коми Республикаса Юралысь бердын сиктса мутасъяс сӧвмӧдӧм серти сӧвет (водзӧ – Сӧвет) лоӧ пыр уджалысь сӧвещательнӧй да экспертно-консультативнӧй органӧн, кутшӧмӧс артмӧдӧма сы могысь, медым дасьтыны механизмъяс, кутшӧмъяс могмӧдӧны Коми Республикаын сиктса мутасъяс комплекснӧя социальнӧй да экономика боксянь да этнокультурнӧя сӧвмӧдӧмсӧ, да лӧсьӧдны Коми Республикаса олӧмӧ пӧртысь власьт органъяс, Коми Республикаын меставывса асвеськӧдлан органъяс, гражданскӧй йӧзкотыр институтъяс, бизнес-котыр, наука да мукӧд организация костын Коми Республикаын сиктса мутасъяс сӧвмӧдан юалӧмъяс серти окталуна диалог.
2. Сӧвет аслас уджын кутчысьӧ Россия Федерацияса Оланподулӧ, федеральнӧй оланпасъясӧ, Россия Федерацияса мукӧд нормативнӧй инӧда актӧ, Коми Республикаса Оланподулӧ, Коми Республикаса оланпасъясӧ, Коми Республикаса мукӧд нормативнӧй инӧда актӧ, а сідзжӧ тайӧ Положениеӧ.
3. Сӧвет йылысь положениесӧ да сэтчӧ пырысьяссӧ вынсьӧдӧ да вежӧ Коми Республикаса Юралысь.
4. Сӧветлӧн медшӧр могъясӧн лоӧны:
1) Коми Республикаса Юралысьлы да Коми Республикаса Веськӧдлан котырлы Коми Республикаын сиктса мутасъяс сӧвмӧдан да меставывса ӧткотыръяс зумыда сӧвмӧдан медтӧдчанаторъяс урчитӧм серти вӧзйӧмъяс дасьтӧм;
2) Сӧветлӧн компетенцияӧ пырысь юалӧмъяс видлалігӧн Коми Республикаса олӧмӧ пӧртысь власьт органъяслысь, Коми Республикаын меставывса асвеськӧдлан органъяслысь, экспертъяслӧн да асшӧр уджалысьяслӧн котыръяслысь, ӧтйӧза ӧтувъяслысь, наука да мукӧд организациялысь уджсӧ координируйтӧм;
3) Сӧветлӧн компетенцияӧ пырысь юалӧмъяс серти нормативнӧй инӧда ладмӧдӧмсӧ бурмӧдӧм серти вӧзйӧмъяс дасьтігӧн консультируйтӧмӧн да вӧзйӧмъяс да экспертнӧй кывкӧртӧдъяс дасьтӧмӧн участвуйтӧм;
4) татшӧм юалӧмъяс видлалӧм:
а) мутасъяслӧн да меставывса ӧткотыръяслӧн вынйӧръясӧн медбура вӧдитчӧм подув вылын экспертъясӧн нуӧдан проектъяс да мӧвпъяс збыльмӧдӧм тшӧт весьтӧ сиктса локальнӧй экономикаяс сӧвмӧдны отсалӧм;
б) велӧдӧмӧн, инновацияяс ышӧдӧмӧн да финансӧвӧй ресурсъяс кыскӧм серти да ичӧт, шӧр бизнес да социальнӧй предпринимательство сӧвмӧдӧм серти консультацияясӧн вӧдитчыны позянлунсӧ паськӧдӧмӧн сиктын экономикалы да бизнеслы отсалӧм;
в) Коми Республикаын сиктса мутасъяс сӧвмӧдан юалӧмъяс видлалігӧн Россия Федерацияса Арктика зонаын, а сідзжӧ Россия Федерацияса этша лыда вужвойтырлӧн нэмӧвӧйся олан да нэмӧвӧйся овмӧс нуӧдан инъясын меститчысь мутасъяслысь этносоциальнӧй аслыспӧлӧслунъяссӧ тӧд вылӧ босьтӧм;
г) кооперативнӧй (локальнӧй кластернӧй) подходъяс подув вылын социальнӧй да предпринимательскӧй уджъёртасян везъяс лӧсьӧдӧмӧн ичӧт да шӧр бизнес предприятиеяслысь ӧтув уджалӧмсӧ ёнмӧдӧм;
д) социальнӧй юкӧнын сиктса олысьясӧс подув услугаясӧн могмӧдӧм вылӧ веськӧдӧм ӧнія цифрӧвӧй технологияясӧн сиктын вӧдитчыны, инновация проектъяслы отсавны позянлун;
е) сиктса мутасъясын олысьяслысь духовнӧй тыр-бура олӧмсӧ бурмӧдӧм могысь этническӧй да историко-культурнӧй позянлунӧн вӧдитчӧм;
ж) сиктса мутасъяс сӧвмӧдӧм серти меставывса водзмӧстчӧмъяслы отсалӧм;
з) сиктса мутасъяс комплекснӧя сӧвмӧдӧм вылӧ веськӧдӧм мераяс да пилотнӧй проектъяс збыльмӧдӧм могысь канмулысь, бизнеслысь, фондъяслысь да мукӧд организациялысь ресурсъяссӧ ӧтувтӧм;
и) меставывса ӧткотыръяслысь социальнӧй капитал сӧвмӧдӧм, меставывса ӧткотырлысь инфраструктура сӧвмӧдӧм серти проектъяс збыльмӧдӧм вылӧ колана компетенцияясӧ велӧдан система лӧсьӧдӧм серти мераяс дасьтӧм;
к) гражданалӧн аскотыртан формаяс, сы лыдын мутасын ӧтйӧза асвеськӧдлӧм (МӦА) кыдзи сикт овмӧдчӧминъясын асвеськӧдлан форма ёнмӧдӧм;
л) этническӧй либӧ мукӧд ӧтйӧза организациялӧн ресурсъясӧн вӧдитчӧмӧн гражданскӧй ӧткотырлӧн зільлунлы отсалӧм, социальнӧй нырвизя абу коммерческӧй организацияяслӧн сиктса мутасъяс сӧвмӧдны отсалӧм вылӧ веськӧдӧм удж вылӧ Коми Республикаын бур условиеяс лӧсьӧдӧм;
м) сиктын олысь семьяяслы отсалӧм;
н) сиктса мутасъясын олысьяслысь духовнӧй тыр-бура олӧмсӧ бурмӧдӧм могысь этническӧй да историко-культурнӧй позянлунӧн вӧдитчӧм;
о) йӧзкостса мичаторъяс да ремеслӧ вӧчӧмторъяс вӧчны да инавны отсалӧм;
п) алкоголизацияысь ӧлӧдӧм, садь юра да дзоньвидза оласногӧн да кыпыда дыр олӧмӧн паськыда тӧдмӧдӧм;
р) сиктса олысьяслы наркологическӧй да психолого-педагогическӧй отсӧг котыртӧм серти колана мераяс лӧсьӧдӧм;
с) сиктса местаяс да сиктса оланног дорӧ бур видзӧдлас лӧсьӧдӧм;
т) Сӧветлӧн компетенцияӧ пырысь мукӧд юалӧм.
5. Ассьыс могъяссӧ збыльмӧдӧм могысь Сӧветлӧн эм инӧд:
1) корны урчитӧм пӧрадокын федеральнӧй олӧмӧ пӧртысь власьт органъяслӧн мутас органъяслысь, Коми Республикаса олӧмӧ пӧртысь власьт органъяслысь, Коми Республикаын меставывса асвеськӧдлан органъяслысь Сӧветлӧн компетенцияӧ пырысь юалӧмъяс серти материалъяс да юӧр;
2) кывзыны аслас заседаниеяс дырйи Коми Республикаса канму власьт органъясса, Коми Республикаын меставывса асвеськӧдлан органъясса чина йӧзӧс, бизнес-котырӧс, ӧтйӧза ӧтувъясӧс, наука да мукӧд организацияӧс петкӧдлысьясӧс;
3) корны урчитӧм пӧрадокын Сӧветлӧн уджын участвуйтӧм да юӧр чукӧртан-донъялан да экспертнӧй уджъяс збыльмӧдӧм вылӧ наука да мукӧд организация, а сідзжӧ туялысьясӧс, специалистъясӧс да ӧтйӧза организацияясӧс уполномочитӧм петкӧдлысьясӧс, кодъяс уджалӧны Коми Республика мутасын;
4) артмӧдны недыр кадся уджалан группаяс да индыны Сӧветӧс петкӧдлысьяс, туялысьяс, экспертъяс да специалистъяс лыдысь уджалан группаясӧн юрнуӧдысьясӧс сы вылӧ, медым дасьтыны Сӧветлӧн заседаниеяс дырйи видлалан юалӧмъяс;
5) индыны сиктса мутасъяс комплекснӧя сӧвмӧдӧм вылӧ веськӧдӧм мераяс апробируйтӧм могысь Коми Республикаын пилотнӧй муниципальнӧй юкӧнъяс.
6. Сӧветӧ пырӧны Сӧветӧн веськӧдлысь, сійӧс вежысь, Сӧветса секретар, Сӧветӧ пырысьяс.
Сӧветлӧн уджӧн юрнуӧдӧ Сӧветӧн веськӧдлысь либӧ сылӧн тшӧктӧм серти Сӧветӧн веськӧдлысьӧс вежысь.
Сӧветын уджсӧ збыльмӧдӧны дон босьттӧг.
7. Сӧветӧн веськӧдлысь:
ӧтув юрнуӧдӧ Сӧветлӧн уджӧн;
вынсьӧдӧ Сӧветлысь уджалан план;
индӧ Сӧветлысь заседание нуӧдан кадпассӧ, кадсӧ да инсӧ да вынсьӧдӧ Сӧветлӧн заседаниелысь сёрнитанторсӧ;
индӧ Сӧветлӧн заседаниеын корӧм участвуйтысьясӧс;
нуӧдӧ Сӧветлысь заседание;
кырымалӧ Сӧветлӧн заседаниелысь сёрнигижӧдсӧ;
юклӧ Сӧветӧ пырысьяс костын кывкутана могъяссӧ, сетӧ налы торъя тшӧктӧмъяс да видзӧдӧ найӧс збыльмӧдӧм бӧрся.
8. Сэк, кор Сӧветӧн веськӧдлысьыс абу, либӧ сылӧн тшӧктӧм серти сылысь кывкутана могъяссӧ пӧртӧ олӧмӧ Сӧветӧн веськӧдлысьӧс вежысь.
9. Сӧветлӧн удж серти вермӧны лӧсьӧдны пыр уджалысь да недыр кадся комиссияяс, экспертнӧй да уджалан группаяс, кытчӧ пырӧны кыдзи Сӧветӧ пырысьяс, сідзи и мукӧд органӧс, организацияӧс да ӧтувӧс петкӧдлысьяс, кодъяс оз пырны Сӧветӧ, сы могысь, медым решитны Сӧветлӧн компетенцияӧ пырысь юалӧмъяс. Сӧветлӧн комиссияясӧ, экспертнӧй да уджалан группаясӧ пырысьясӧс да наӧн юрнуӧдысьясӧс вынсьӧдӧ Сӧветӧн веськӧдлысь.
10. Сӧветӧ пырысьяс сетӧны Сӧветлысь уджалан план лӧсьӧдӧм да Сӧветлӧн заседаниеса сёрнитанторъяс серти вӧзйӧмъяс да дасьтӧны Сӧветлӧн заседаниеса сёрнитанторйӧ пыртӧм юалӧмъяс, а сідзжӧ сійӧс решитан проектъяс.
Сэк, кор Сӧветлӧн заседаниеын участвуйтны позянлуныс абу, Сӧветӧ пырысьяс гижӧмӧн юӧртӧны та йылысь Сӧветса секретарлы Сӧветлӧн локтан заседаниеӧдз куим уджалан лунысь оз сёрджык да ыстӧны Сӧветса секретарлы видлалан юалӧмъяс серти ассьыныс видзӧдласнысӧ гижӧмӧн.
11. Сӧветса секретар Сӧветлӧн помшуӧмъяс да Сӧветӧ пырысьяслӧн вӧзйӧмъяс подув вылын дасьтӧ вынсьӧдӧм вылӧ Сӧветлысь уджалан план, лӧсялана во вылӧ Сӧветлӧн заседаниеяслысь план, лӧсьӧдӧ Сӧветлӧн заседаниелысь сёрнитантор, Сӧветӧ пырысьяскӧд ӧтув котыртӧ Сӧветлысь уджсӧ юӧр чукартӧм-донъялӧм боксянь могмӧдӧм, юӧртӧ Сӧветӧ пырысьяслы локтан заседание йылысь да могмӧдӧ колана справочнӧй да юӧртан материалъясӧн сійӧс нуӧдны планируйтан лунӧдз вит уджалан лунысь оз сёрджык, а сідзжӧ нуӧдӧ да оформитӧ Сӧветлӧн заседаниеяслысь сёрнигижӧдъяс да ыстӧ найӧс кырымалӧм вылӧ Сӧветӧн веськӧдлысьлы, а сэк, кор сійӧ абу Сӧветлӧн заседание дырйи, – Сӧветӧн веськӧдлысьӧс вежысьлы Сӧветлысь заседание нуӧдан лунсянь дас уджалан лунысь оз сёрджык, ыстӧ Сӧветӧ пырысьяслы да мукӧд колана йӧзлы Сӧветлӧн заседаниелысь сёрнигижӧд сёрнигижӧдсӧ кырымалӧм бӧрын вит уджалан лунысь оз сёрджык.
Сэк, кор Сӧветса секретарыс абу, Сӧветӧн веськӧдлысь либӧ Сӧветӧн веськӧдлысьлысь кывкутана могъяс олӧмӧ пӧртысь вермӧны сетны сылысь кывкутана могъяссӧ Сӧветӧ пырысьясысь ӧтилы.
12. Сӧвет котыртӧ ассьыс уджсӧ тайӧ Положение да Сӧветлӧн уджалан план серти. Сӧветлысь уджсӧ котыртанногӧн лоӧны очнӧй да заочнӧй заседаниеяс.
Сӧветлысь заседаниеяссӧ нуӧдӧны коланлун дырйи.
13. Сӧветлысь заседаниесӧ нуӧдӧ Сӧветӧн веськӧдлысь, а сэк, кор сійӧ абу, либӧ сылӧн тшӧктӧм серти – Сӧветӧн веськӧдлысьӧс вежысь.
Сӧветлӧн заседаниеыс лыддьысьӧ тыр вынаӧн сэк, кор сэні эмӧсь сэтчӧ пырысьяс лыдысь джынсьыс абу этшаджыкӧн.
Коланлун дырйи Сӧветлӧн заседаниеяс вылӧ вермӧны корны Коми Республикаса канму власьт органъясса, Коми Республикаын меставывса асвеськӧдлан органъясса чина йӧзӧс, контроль нуӧдысь, инӧд дорйысь да дӧзьӧр нуӧдысь органъясӧс, ӧтйӧза да мукӧд организацияӧс петкӧдлысьясӧс, экспертъясӧс да специалистъясӧс, йӧзӧс юӧртан средствоясӧс петкӧдлысьясӧс, кодъяс оз лоны сэтчӧ пырысьясӧн. 
14. Сӧветлысь помшуӧмъяссӧ примитӧны заседание вылӧ воӧм Сӧветӧ пырысьяс лыдысь унджык гӧлӧсӧн. Сэк, кор гӧлӧс лыдыс ӧтмында, вынаӧн лоӧ Сӧветлӧн заседание дырйи веськӧдлысьлӧн гӧлӧсыс.
Примитӧм помшуӧмкӧд сӧгластӧмлун дырйи Сӧветӧ пырысьяслӧн эм инӧд гижӧмӧн юӧртны видлалан юалӧм серти торъя видзӧдлассӧ, мый колӧ содтыны Сӧветса заседаниелӧн сёрнигижӧд дорӧ.
15. Сӧветлӧн заседаниеяс дырйи примитӧм помшуӧмъяссӧ оформитӧны сёрнигижӧдӧн да найӧ лоӧны вӧзъянаӧн.
16. Сӧветлӧн заседаниеяслысь сёрнигижӧдъяссӧ кырымалан лунсянь вит уджалан лун чӧжӧн ыстӧны сӧветӧ пырысьяслы, а сідзжӧ наӧн тӧдмӧдӧны колана органъясӧс, организацияясӧс да учреждениеясӧс.
17. Сӧвет вермӧ примитны помшуӧмъяссӧ сэтчӧ пырысьясӧс гижӧмӧн юасьӧмлӧн бӧртасъяс серти, кутшӧмӧс нуӧдӧма Сӧветӧн веськӧдлысьлӧн помшуӧм серти.
18. Коми Республикаса национальнӧй политика министерство котыртӧм да техническӧй боксянь да документационнӧя могмӧдӧ Сӧветлысь уджсӧ.
